Banghay- Aralin Sa Komposisyon ng Filipino 

Ikalawang Markahan – IKAWALONG LINGGO

I. PAKSA/MGA KASANAYAN/MGA KAGAMITAN


Paksa



:
Suring-Pelikula

Mga Kagamitan

:
Larawan, Tsart

Pangunahing Kasanayan
:
Naisusulat ang rebyu ng napanood na 

pelikula

II. MGA INAASAHANG BUNGA (BAWAT ARAW)

A. Nakapagbabahagi ng pansariling karanasan tungkol sa epekto sa sarili ng isang gustung-gustong pelikulang Filipino. 

B. Nababatid ang mga pamantayan  sa paghuhusga ng kabisaan ng isang pelikula.

C. Nakapagsusuri ng isang tiyak na halimbawa ng texto.

D. Nakasusulat ng isa sariling suring-pelikula.

E. Napahahalagahan ang gawang suring-pelikula at ang suring-pelikula bilang isang sining.

III. PROSESO NG PAGKAKATUTO


UNANG ARAW

A.   Panimulang Gawain 

    Pagganyak : Pagpapakita ng mga larawan ng artista.

a. Sino ba sa mga artista ang paborito ninyo?

b. Bakit niyo siya naibigan?

c. Mahilig ba kayong manood ng pelikula?

d. Kung gusto mong manood ng pelikula, ano ang pamantayan kung bakit mo ito panonoorin?

B. Paglalahad

Pangkatang Gawain :  Paglalahad ng bawat pangkat sa isang halimbawa ng pelikulang napanood mula rito itala ang pagsang-ayon at pagtanggi. Gagamitin ang “Habi ng Paghahambing”.




         HABI NG PAGHAHAMBING











C.  Pagbabahaginan ng bawat pangkat.

D.  Pagkuha ng feedback mula sa klase.

1.   Mahusay ba ang punang ginawa?

2. Anu-ano ang iyong gagawin?

E.  Pagbibigay ng guro ng sintesis sa mga nabuo ng bawat pangkat.

1.  Kagandahan

2.  Kahinaan

3.  Pagpapaunlad

      IKALAWANG ARAW

PAGTALAKAY SA ARALIN


A.   Mga Panimulang Gawain 

Pagganyak : Pagkakaroon ng palarong paligsahan “Mahulaan Mo Kaya?” (huhulaan ng mga mag-aaral kung sinong artista ang tinutukoy mula sa dayalog na nakapaskil).




B. Pagbibigay ng input ng guro (pagpapakita ng guro ng isang buod ng pelikula at isang halimbawa ng rebyu – Mano Po). (Maaaring palitan ng guro). 

MANO PO

(BUOD)


Ang pagmamano o Mano Po ay isang kaugaliang Pilipino na natutunan sa atin ng mga Intsik na siyang ipinakita at pinahalagahan sa pelikulang ito. Tsinoy ang tawag sa mga anak ng mag-asawang Intsik-Filipino. Sa pelikulang ito, ipinakita ang katotohanan ng buhay ng mga mayayamang Intsik na naninirahan sa Pilipinas, umiikot ang istorya sa pampamilyang problema kasama na rito ang katotohanang problemang nagaganap sa ating bansa kung saan biktima ng kidnapping ang Intsik.


Nagsimula ang pelikula sa isang eksena kung saan ang magkapatid na Richelle (Ara Mina) at Juliet Go-Co (Kris Aquino) ay kinidnap. Gumamit ng patumbalik na eksena o flashback ang pelikula. Si Don Luis Go (Eddie Garcia at Cogie Domingo) ay isang Intsik at si Elisa (Boots Anson-Roa at Maxine Magalona) isang Filipina, sa kanila nagsimula ang lahi ng pamilyang Go. Nagsimula sa isang maliit na negosyo hanggang sa umangat sa buhay at nagkaroon ng dalawang anak, Daniel (Tirso Cruz III) at Linda (Amy Austria).


Mula sa henerasyong ito, sumibol ang ikatlong henerasyon, ang mga anak ni Daniel Go na sina Vera Go (Maricel Soriano) ang panganay na anak na matapang, istrikto, malakas ang loob at siyang naghahawak ng malalaking kompanya ng mga Go, Juliet Go-Co na isang mabait, tahimik, at maunawaing kapatid, samantalang ang bunsong anak na si Richelle Go ay naligaw ng landas, subalit sa kalauna’y nagbago upang harapin at sugpuin ang kasamaan ng mga taong patuloy na nagsasagawa ng mga krimen. Dito’y nakilala ni Richelle si Major Rafael Bala isang alagad ng batas na may paninindigan sa kanyang tungkulin at kanyang nakatuluyan.

Mga magkakapatid na may kanya-kanyang mga suliranin sa buhay at may mga bagay na di-pinagkakaunawaan, subalit sa kabila nito naroon pa rin buo ang pamilya at handing sumuporta sa isa’t isa kahit na si Vera na may pinakamatigas na puso ay natutong umunawa.


Nagwakas ang pelikula matapos makaligtas ang magkapatid na Richelle at Juliet. Isang madamdaming tagpo na magbalik ang pamilyang Go sa kanilang bayang sinilangan-Tsina upang masilayan at madalaw ang kanilang pinag-ugatan at muling bumalik sa bayang kung saan nila binuo ang pag-ibig sa isa’t isa at nagpadama sa kanila ng pagiging isang Pilipino.

MANO PO

  (Rebyu)

Buong husay na naipakita ng pelikula ang kahalagahan at pagkakaisa ng pamilya. Mula sa mayamang pamilya ng mga Intsik, inilarawan ang masalimuot na buhay ng bawat miyembro ng pamilya. Nasa bawat pagsubok sa pamilya ay naroon pa rin sila at nagpapakita ng suporta. Pinatunayan ito sa katauhan nina Juliet Go kung saan walang sawa siyang tumutulong at umuunawa sa kanyang kapatid na naliligaw ng landas na si Richelle. Ang tulad ni Vera na may matigas na puso ay nagpakita rin ng kababaang-loob at pakiki-isa sa pagharap sa suliraning pampamilya nang makidnap ang kanyang dalawang kapatid.


Malakas ang nais sabihin ng pelikula na ang kinamulatan o kinagisnang tradisyon ay di nawawaglit sa puso’t isipan ng mga Intsik.

Mahusay ang pagkakaganap ng bawat artista sa pelikula. Magkagayon man, lutang na lutang ang kahusayan ni Eddie Garcia bilang isang mapagmahal na asawa at ama sa kanyang mga anak. Bagama’t kakaunti lamang ang eksenang kanyang kinabibilangan, nagpakita rin ng kahusayan sa pagganap si Jay Manalo bilang kasintahan ni Maricel Soriano na nagsakripisyo at nagbuwis ng buhay na nagsilbing daan ng pagkakasundo ng pamilya. Magaling din ang ipinakitang pagganap ni Ara Mina bilang isang suwail na anak na nagbago.


Magaling ang pagkakasulat ng iskrip. Lutang na lutang ang mga patotoong pangyayari sa buhay ng mga negosyanteng Intsik lalo na ang mga suliraning panlipunan tulad ng kidnapping.


Buhay na buhay ang pelikula. Akma ang lugar na ginamit kung saan kinunan ang bawat eksena. At ang kasuotan nama’y nakadagdag sa kanilang papel na ginagampanan. Tunay na nakatulong ang musika sa pagbibigay buhay upang maging madula ang bawat tagpo.

Sa kabuuan, ang pelikulang Mano Po, ay isang napapanahong pelikula. Sa pamamagitan nito naipapakita ang magandang kaugalian ng mga Filipino at Intsik sa pagbibigay ng pagkakaisa ng pamilya. 

C. Pangkatang Gawain : Pagsasagawa ng pag-uulat ng bawat pangkat batay sa sumusunod :

Pangkat 1 :  Paano ka naapektuhan ng pelikula? Anong kahulugan ng buhay ang nakuha mo?

Pangkat 2 :  Makatotohanan ba ang istorya? Maaari ba itong mangyari sa tunay na buhay?

Pangkat  3 : Ano ang nais sabihin ng pelikula?

Pangkat 4 : Malinaw bang naipahatid ng pelikula ang nais niyang sabihin?

a. Istorya

                b.  pagganap

Pangkat  5 :  Isusulat ang ginawang pagsusuri batay sumusunod:

Pangkat  6 :  Ipagpapatuloy ang gawain ng pangkat 5.

c.  aspetong teknikal

d.  mensahe

D. Pagbabahaginan ng bawat pangkat.

E. Pagbibigay ng feedback ng mga mag-aaral.

F. Pagbubuo ng sintesis. Gagamitin ang pahagdang pagpapahalaga. Pagsunud-sunurin ang mga pamantayang dapat suriin sa isang pelikula ayon sa kanilang pagpapahalaga. Iuulat ito ng mag-aaral.  

     Bahagi ng  Pelikula 


a. Artista

b. Iskrip

c. Direktor

d. Sinematograpiya

e. Musika

    IKATLONG ARAW

PAGSULAT NG REBYU


A.  Pagbibigay ng input guro sa pamamagitan ng maikling pagsubok.
	Tukuyin kung sa Direktor, Kameraman, Musikal Direktor at Artista ang mga sumusunod na gawain :

_________1. Isinaalang-alang ang mga anggulong maganda.

_________2. May kapangyarihan sa set ng pelikula.

_________3. Tagapaglipat ng tunog sa bawat eksena.

_________4. Isinaalang –alang ang magandang pag-arte.

_________5. Ang siyang may pinamakapangyarihan sa pagbuo ng pelikula.

 


B. Pagbabalik-aral sa pamamagitan ng pagsusuring pampelikula sa pamamagitan ng pagbabalita. 

C. Muling pagpapabasa ng rebyu. (Mano Po).

D. Pagbabahagi ng pelikulang napanood.

E.  Paggawa ng burador (sundin ang sumusunod na gabay) :

1.  Bumuo ka ng buod nito.

   2. Sagutin mo ang sumusunod na tanong batay sa pelikulang nirerebyu.

· Makatotohanan ba ang istorya? Ang mga inilahad bang patunay o pagpapakatotoo ay maraming maganap sa tunay na buhay? Maglahad ka ng mga tiyak na pangyayari sa pelikula.

· Angkop ba ang mga artista sa papel na kanilang ginagampanan? Konsistent ba sila sa kanilang ginawang pagganap? (Oa o underact). Aling bahagi ng pelikula ang nagpakita ng pagkamadula at kagalingan sa pagganap ng tiyak na artista?

· Paano nakatulong sa ikagaganda ng buong pelikula ang paglalapat ng ilaw, tunog, kasuotan at tagpuan?

· May napabayaan bang elemento? Ano ito?

· Naipahatid ba ng pelikula ang mensaheng nais niyang ipahatid? (kung ikaw ang tatanungin) 

F.  Ipabasa mo sa isa iyong kaklase angiyong isinulat. Humingi ka ng puna.

G.  Pagwawasto ng guro.

IKAAPAT  NA ARAW

MULING PAGSULAT

E. Pagbibigay input ng guro tungkol sa pagbabahaginan ng saloobin. (Sasagutin ang sumusunod na tanong) :

1. Ang pelikula ay maituturing na isang sining, paano mo ito mapahahalagahan?

2. Anu-ano ang maaari mong maging suliranin sa pagsulat ng isang rebyung pampelikula?

F. Ipasusulat muli ng guro sa mag-aaral ang nasuring sulatin. Bigyan-diin ang kalinisan at wala nang kamalianag sulatin.

G. Ipasusuri sa mga mag-aaral ang ginawang rebyu. (O pansariling pagwawasto).

1. Tama ba?

2. Ano ang inyong napuna?

H. Pagbibigay-puna ng guro.  

           IKALIMANG ARAW

PAGPAPAHALAGA SA ISINULAT

I. Pagbibigay-input ng guro sa suring pampelikula.

	    Ang pelikula ay gawang-sining kung kaya’t nararapat din itong masuri sa isang maka-sining na paraan. Upang magawa, nararapat na mabatid ang mga tiyak na pamantayan sa pagsusuri o pagrerebyu ng pelikula.




J. Pagbibigay ng reaksyon ng mga mag-aaral.

K. Pagpapabasa sa ilang piling rebyung ginawa ng mga mag-aaral. Ilalahad ng guro ang dahilan kung bakit ito natatangi.




   “Walang … himala!


   Ang himala ay


   Nasa pu… so!”





“Pinuno mo na ng


salop Valderama…  dapat ka nang         kalusin”. 











“ Cu… ya!”








“Ang hirap sa ‘yo Delfin


nauna kang         ipinanganak”.








Trabaho lang …


Walang personalan.





Pamagat ng Pelikula





Mga Pagtanggi





Mga Pagsang-ayon





Kapasyahan

